
Мне ўжо прыходзілася сустракацца ў Беларусі з меркаваннем, што 

Анджэй Рахуба паступова адышоў ад тэматыкі Метрыкі ВКЛ і не плануе 
болей да выдання кніжак з гэтае серыі. І сапраўды, з моманту выданні 
ім “Кнігі сігілят”1 прайшло 13 гадоў, а пасля публікацыі Рэестраў 
падымнага падатку Віленскага ваяводства2 – 11 гадоў. Трэба адзначыць, 
што тыя кніжкі, апроч усяго іншага, выконвалі і сімвалічную функцыю, 

бо маніфеставалі рэальнае аднаўленне традыцыі публікацыі матэрыялаў 
Метрыкі ВКЛ. Пасля таго, як у 1978 г. быў сфармуляваны міжнародны 
праект3, а ў 1980 г. падпісаны рабочы план выдання Метрыкі, кнігі 
Анджэя Рахубы сталіся першым плёнам гэтага праекту. Наступная кніга, 
уласна з фонда “Метрыка ВКЛ”, з’явілася ўжо ў 1993 г. і было гэта 
фундаментальнае і стаўшае цяпер бібліяграфічнаю рэдкасцю выданне 
незабыўнага Эгідыюса Банёніса4. Потым на працягу 1990-х у Вільні  
выйшла яшчэ 11 кніжак Метрыкі ВКЛ; у 1999-2000 гг. нарэшце з’явіліся 
першыя падрыхтаваныя ва Украіне і ў Беларусі выданні. Дзевяностыя 
гады ўспрымаліся як перапынак у справе выдання Метрыкі ў Польшчы. І 
вось 2000 г. стаў годам працягу эдыцыі Метрыкі Анджэем Рахубам. 

Гэтым разам былі апублікаваныя Рэестры падымнага падатку 
ваяводства Берасцейска-літоўскага 1667-1690 гг. 

Структура кнігі традыцыйная для падобных выданняў: Уводзіны, Спіс 
скарачэнняў, Тэкст крыніцаў, Індэкс асобаў, Індэкс геаграфічных 
назваў. Тэкст крыніцаў улучае ў сябе Рэестры 1667 г. і 1690 г. па 
Берасцейскаму павету (хоць у крыніцах гэтыя дакументы значацца як 
Рэестры ваяводства), а паколькі было немагчыма знайсці Рэестр 1690 
для Пінскага павету, то апублікаваны толькі Рэестр, які быў спраўджаны 
ў 1673 г. У сувязі з гэтым аўтар піша пра пэўныя змены ў выдавецкай 
канцэпцыі, параўноўваючы цяперашняе выданне з выданнем Рэестраў 
Віленскага ваяводства, дзе былі змешчаныя матэрыялы толькі 1690 г. 
Звесткі 1667 г. уважаюцца за больш поўныя і менш сфальшаваныя, чым 

звесткі 1690 г., але параўнанне інфармацыі 1667 і 1690 гг. дазваляе 
прасачыць змены сярод землеўладальнікаў і іх маёмаснага стану. Гэта 
ёсць тым больш важным, што др. пал. XVII ст. прызнаецца часам 
паскоранай канцэнтрацыі зямельнай маёмасці ў руках магнатэрыі з 
адначасовай масавай паўпэрызацыяй дробных землеўладальнікаў. 

Рэестры падымнага падатку (абюраты) уяўляюць сабою спецыфічны 
тып крыніцаў, асабліва важных для такіх дысцыплінаў як гістарычная 



дэмаграфія і генеалогія, а таксама для гісторыі населеных пунктаў. 
Фенаменальнае вынішчэнне краю ў выніку войнаў, якія адбываліся ад 
1648 г. з ворагамі ўнутранымі ды знешнімі, велізарная пазыка Рэчы 
Паспалітай перад войскам (каля 14 млн. залатых) змусілі ўрад адразу ж 
пасля заканчэння вайны з Расіяй у 1667 г. увесці новы высокі падатак і 
распачаць перапіс усіх падаткаплацельшчыкаў, якія вызначаліся ад 
дыму (дому). Вось гэтая інфармацыя перапісу і складае змест Рэестраў 

падымнага, якія апрацоўвае Анджэй Рахуба. Тэксты, апублікаваныя ў 
анатуемым выданні, не маюць характару аднароднага і знаходзяцца ў 
розных архіўных зборах. Рэестр Берасцейскага ваяводства 1667 г. 
Рэестр Пінскага павету захоўваюцца ў віленскім Гістарычным Архіве 
Літоўскай Дзяржавы (Lietuvos Valstyb÷s Istorijos Archyvas, LVIA) ў фондзе 
“Старажытныя акты”, а Рэестр Берасцейскага ваявадства 1690 г. – у 
варшаўскім Галоўным Архіве Старажытных Актаў (Archiwum Główne Akt 
Dawnych, AGAD) у “Архіве Радзівілаў”. Такім чынам, найноўшае выданне 
Анджэя Рахубы зноў правакуе дыскусію пра Метрыку ВКЛ у “вузкім” і  
“пашыраным” сэнсе слова. 

Традыцыйна пад Метрыкаю ВКЛ разумеюць тую калекцыю копіяў 
дакументаў, якая ўласна ўтварае сёння Фонд № 389 Расійскага 

Дзяржаўнага Архіву Старажытных Актаў (РГАДА), а таксама тыя 
архіўныя адзінкі, што гістарычна ўваходзілі ў склад гэтае калекцыі. Але, 
зыходзячы з таго, што Метрыка -- гэта архіў канцылярыі вялікага князя, 
у апошнія дзесяцігоддзі сярод даследчыкаў робіцца папулярным 
аднясенне да Метрыкі ўвогуле ўсіх матэрыялаў гаспадарскай 
канцылярыі. Трэба меркаваць, што Анджэй Рахуба разумее Метрыку 
менавіта ў такім, “пашыраным” сэнсе слова. 

Яшчэ адное вонкавае ўражанне ад апошняга тому, падрыхтаванага А. 
Рахубам – тэкст гістарычных каментараў пераважае па аб’ёму тэкст 
самой крыніцы. Рэестры падымнага – гэта спісы паселішчаў ды імёнаў з 
пэўнымі статыстычнымі звесткамі. А. Рахуба да вельмі шмат якіх 
персаналіяў (праз спасылкі ўнізе кожнай старонкі) падае біяграфічныя 

звесткі – даты жыцця (па магчымасці), калі тая ці іншая асоба займала 
тую ці іншую пасаду, якімі маёнткамі валодала. Гэта каласальны аб’ём 
інфармацыі і працы! Такія каментары былі магчымыя толькі таму, што 
А. Рахуба “курыруе” праект па ўкладанню спісаў службоўцаў Вялікага 
Княства Літоўскага ў рамках яшчэ больш грандыёзнага праекту 
“Службоўцы даўняй Рэчы Паспалітай XII—XVIII ст.” З удзелам А. Рахубы 
ўжо выйшлі два тамы па Вялікаму Княству – пра службоўцаў 
цэнтральнага апарату і саноўнікаў ВКЛ5 і пра інфлянцкіх службоўцаў6. 
Таксама А. Рахуба ва ўводзінах да выдання Рэестраў падымнага 
Берасцейскага ваяводства шмат увагі надаў уласна падымнаму падатку 
– ягонаму паходжанню, спосабу збірання і вартасці. 

Заканчваючы нашую анатацыю трэба ўзгадаць пра наклад выдання, а 
ён складае 300 асобнікаў. Можна было б сказаць, што такі наклад 
замалы для спецыялістаў у нашых краінах, а таксама для кола цікаўных 
да Метрыкі, якое паступова пашыраецца. Але такімі ёсць фінансавыя 
рэаліі, што датацыі польскага Камітэту навуковых даследаванняў хапіла 
менавіта на гэты наклад. Таму, адсылаючы да ідэі міжнароднага 
навуковага супрацоўніцтва ў справе выдання Метрыкі ВКЛ, 



сфармуляванай у канцы 1970-х гадоў, варта казаць пра тое, што 
аднаўленнем духу супрацоўніцтва было б стварэнне сістэмы даступнасці 
выданняў Метрыкі розных краінаў даследчыкам, якія займаюцца 
Метрыкаю і жывуць у розных кутках Вялікага Княства Літоўскага ды па-
за ягонымі межамі. 

